
AN OSTALERI

Difoupañ a rejont a-douez ar menezeier a-barzh ar fin. Pemzektez a oa o devoa kuitaet douaroù Tirizel,
ha degouezhet e oant en ur vro dianav dezhe. Keuz o devoa da oaled tomm kêr Bleuñvenn ma oant bet
degemeret ken brav gant he mamm. Evel un neved e oa bremañ en o fennoù, ul lec’h ma c’hallent
kavout repu tra m’edo ar glav hag ar riv o pegañ en o c’hig. Sklas e oa an avel abaoe ur pennad dija, ha
ne oa bet ar goudorioù kavet amañ hag ahont etre ar reier nemet traoù dister e-keñver an amzer diroll.
Grival, a oa o kerzhout er penn a-raok, a savas e benn en ur delc’her un dorn war e gabell. Lammat a
reas e galon gant al levenez. Treiñ a reas ouzh e gileed.
“Gwelet em eus moged en tu all d'ar c'hoad pin, me 'gred!” a grias.
Ne zistouas ket an daou all o fennoù gant ar skuizh ma oant. Poan o devoa o vont war-raok ha gwell e
voe gante kaout fiziañs e daoulagad an hudour.
“Bec’h dezhi, tudoù, hag eno e vimp a-raok an noz!”
Evel evit o digalonekaat e tarzhas ar gurun, ha gwashoc'h c'hoazh e voe ar glav. Foetañ a rae o
dremmoù, ken e kerzhent damgloz o daoulagadoù oute. Bizibul, o c'hazh divaskellek, en devoa paouezet
a nijal abaoe ur pennad, ha war-droad ez ae, truezus e stad. Droch e oa da welet, blev ha pluñv gleb-teil,
re bar d'ur bernig foenn war-vale.
Gwall deñval e voe anezhi er c'hoad, ha ne oa ket keloù enaouiñ nep etev-tan. Pell ha hir e hañvalas an
dreuzadenn bezañ. Disammet e voent pa dizhjont ar wrimenn all ha ma weljont siminalioù o tivogediñ
en draoñienn. M'en em lakajont da redek.
Siwazh, pa ziraezjont an tiez kentañ ne gavjont nemet dorioù kloz. Kaer o devoa skeiñ ne zeue den ebet
d'o respont. Tavet e oa ar glav neuze, hogen kendelc'her a rae an avel sin d'en em silañ dindan o mantilli
hag o dilhad, ha da sklasañ o c'hig betek al lec'hioù gwiridikañ.
Holl heñvel e oa ar savadurioù, maen-benerezh ar mogerioù ha sklent an toennoù anezhe. Stalafioù
prenn a oa war ar prenestroù, kinklet e oant gant toulloù stummoù delioù dezhe hag a leze gouloù tanav
ar c'hleuzeurioù da dremen. Goude ur pennad ez errujont war ur blasenn ma oa daou di bras. Unan a
hañvale bezañ hini ar bourc'hvestr hag egile an ostaleri. War mogerioù an ostaleri e krape skourroù sec'h
un iliavenn, hag ur barr-ti en houarn goveliet a stumme un daol ha tudigoù outi.
Klevet e voe ur poull-kalon o krozal. Grival a skoas ken kreñv ha ma c'halle hep terriñ e vizied ouzh an
nor. Gouloù a oa en diabarzh. Unan bennak a oa o kanañ.
“Roit digor dimp!” eme C'hrival.
Tevel a reas ar vouezh. Ur fourrad avel a c'hwezhas ha kridiennañ a rejont. Bizibul a yeas etre divhar
Rob da glask an diavel.
“Roit digor dimp!” a grias an hudour en-dro. “Ni zo beajourien. Skuizh-marv omp ha yen-sklas eo
anezhi.”
Trouz kammedoù a glevas ha trouz un alc'hwez er morailh. Digeriñ a reas an nor war ur plac'hig vihan,
seizh pe eizh vloaz dezhi, moan he c'horf, daoulagad trist en he fenn. Mousc'hoarzhin a reas evel pa n'he
devije ket graet kemend-all abaoe pell, hag mont a reas da guzh a-drek an nor evit o lezel da vont tre.
“Noz vat deoc'h, beajourien! Ken pell a oa n'hor boa ket gwelet eus ho kouenn... Kit 'ta en ho koazez e
korn an oaled, krenañ a rit evel ur bern delioù!” eme ur vaouez en ur zont eus un trepas bihan a-drek an
daol-gont.
Bihan e oa an ostizez ha treutik ivez. Diaes e oa gouzout ha kozh pe yaouank e oa diouzh ar gwel anezhi.
Sonn e oa he c'horf ha start he c'hroc'hen, met an tresoù skuizh a oa warni en he diskoueze koshoc'h eget
hec'h oad emichañs. Hep douetañs ebet e oa mamm ar plac'hig.
E korn an oaled e oa ur vaouez kozh, mamm an ostizez hep mar. Ne oa anezhi nemet kroc'hen hag
eskern. Paret e oa he selloù war an tan ha fiñval a rae he muzelloù evel pa vije o vouskanañ.
Pep a skabell e tapas ar veajourien hag ar plac'hig a zeuas da gemer o mantilli digante. Un disamm kaer
e voe dezhe. Buan e voe kaset an anoued kuit diouzh o c'hig, ha kropañ a reas o izili gant an tommder.
“Lârit din 'ta, tri beajour, eus pelec'h e teuit evel-se? Salokras, diskiant a-walc'h e ranker bezañ evit mont
dre an hentoù dindan ar gwallamzer!”
“Emañ ar gwir ganeoc'h 'm eus aon, itron! Kaer e oa anezhi avat pa oamp aet gant hon hent. Eus Tirizel
e teuomp.”



Ur c'hruz d'he divabrant a reas an ostizez, ha liv ar souezh a dremenas buan en he selloù. Grival en
merzas diouzhtu.
“N'edon ket e-sell degemer tud henozh ha n'eus bannac'h soubenn ebet prest. N'eo ket re ziwezhat 'vat!
Ec'h an da fardañ pep a skudellad deoc'h, ha da c'hortoz e c'hallot kas un tamm kig sall d'an traoñ gant
un tamm bara amanennet. Mat e vo deoc'h?”
“Ya da!” eme Rob evel o tivorediñ.
Mousc'hoarzhin a reas Grival en ur sellet ouzh ar paotr bihan. Pevarzek vloaz e oa Rob, erfin, soñjal a
rae dezhe e oa. Ur c'hrennard a oa anezhañ na petra 'ta! Daou vloaz a oa o devoa graet anaoudegezh
gantañ p'edod o vont da droc'hañ unan eus e zaouarn. Ul laer ampart e oa, met ampartoc'h egetañ en
devoa kavet en deiz-hont. Truez o devoa bet Grival ha Bleuñvenn outañ ha deuet e oant a-benn d'e
ziframmañ a-dre krabanoù ar bourev. Abaoe e ouestle e zonezonoù d'ur gefridi glodusoc'h: diduiñ an
dud. Diduourien a oa eus strollad Grival; un hudour ha sonour, ur oueskerez ha bannikerez, hag ur
sigoter ouzh en ober.
Skuizh e oa daoulagad liv-kistin ar paotrig, steuziet e oa brizhelloù e zremm a-drek ar fank hag an dour
glav bet stlapet outañ gant an avel, hag e vlev du a oa fichet war e benn evel ur c'hozh tog plouz diroget.
Ne oa ket gwelloc'h an traoù gant Bleuñvenn. En hec'h ugent vloaz edo hounnezh ha pa oa prop ha naet
e skede he c'hroc'hen gwenn evel an erc'h dindan an heol. He fennad blev rouz rodellek a dape kreiz he
c'hein. Hag he selloù a oa gouest da lakaat ar barbar taerañ da leuskel e armoù ha da vont da brezegenniñ
evit ar peoc'h.
Evit poent avat e oant re bar d'ar c'houmoulennoù du o devoa diskarget kelorniadoù dour warne a-hed an
deiz. Ur seurt aezhenn skañv a save diouzh o dilhad diwar tommder an oaled. Troet e oa o fennoù ouzh
an tan ha skeudoù ar flammennoù a oa o tañsal ouzh o dremmoù. Ouzh ar vamm-gozh e sellas an hudour
neuze. Lavaret e vije e oa un tasmant anezhi. Houmañ a droas he daoulagad vlin war e du, hogen ne
seblante ket bezañ o sellet outañ.
Degouezhout a reas ar plac'hig gant ar bara hag ar c'hig. Lakaet e oa diaes gant ar pladad.
“Gortoz,” eme Rob en ur sevel en e sav evit tapout ur skabell all.
Mousc'hoarzhin a reas ar plac'hig hag e lakaas ar pladad warni kent mont pelloc'h.
Kregiñ a rejont er boued evel pa n'o devije ket debret abaoe pell amzer. Plaouiet e oa an traoù gante pa
erruas an ostizez gant ar skudelladoù soubenn. Vad a reas an dourenn domm en o gourlañchennoù,
daoust ma oa goular.
“N'eo ket bet an traoù eus ar c'hentañ ar bloaz-mañ, tamm ’bet!” emezi liv an nec’h en he zal.
“Nag ar bloaz a-raok,” a zistagas mouezh krenus ha pintet an hini gozh, “nag an eil bloaz a-raok c'hoazh,
hep komz eus ar bloaz...”
“Tavit din, mamm! Arabat enoeiñ ar veajourien-mañ gant seurt kudennoù. Warc'hoazh ec'h aint kuit
emichañs, ha n'o deus ket ezhomm e vefe torret o fennoù gant seurt traoù ha na sellont ket oute.”
“Koulskoude e c'hallfent marteze...”
“N'it ket pelloc'h gant ho kaoz, mamm, na adstagit ket ganti!”
Moulbenniñ a reas an hini gozh hag e vouslavaras un dra bennak.
“Tremen poent eo deoc'h mont d'ho kwele ’hend-all!” eme an ostizez. “Diskarloar, mar plij, deus da
sikour mamm-gozh!”
Ar plac'hig, a oa chomet en ur c'hogn teñval, a zeredas kerkent hag a skoras an hini gozh evit ma savje
en he sav. Houmañ a reas un hej d'he fenn da hetiñ un nozvezh vat d'an holl, ha mont a rejont d'ur gambr
er penn all d'ar sal.
An ostizez, he devoa sellet ouzh he mamm, a droas ouzh ar veajourien hag a huanadas.
“Arabat selaou sorc'hennoù ma mamm,” emezi, “n'emañ ket hec'h holl fenn ganti abaoe m'eo marv ma
zad pemp bloaz zo.”
“Petra a felle dezhi lavaret?” a c'houlennas Grival evelato.
“Mann ebet. Un ali a roan deoc'h koulskoude: kit gant ho hent adarre kerkent ha warc'hoazh vintin. Na
savit goulenn ebet ken bremañ!”
Klevet e voe trouz un nor. O tont en-dro edo ar plac'hig.
“Kae da brientiñ ar sal-dour, Loarig!” eme an ostizez pa erruas an hini vihan en o c'hichen. Hag en ur
dreiñ oute ez ouzhpennas: “ur gibellad dour tomm a ray vad deoc'h, neteka?”
Lugerniñ a reas daoulagad Bleuñvenn gant al levenez.


